(VOORBLAD PUBLIKASIE)
OUDTSHOORN COURANT  - 28 OKTOBER 2011

[image: image1.jpg]


     ‘DOEN WEG MET RAS.’
HANNES VISSER BERIG - Glen Snyman, 'n onderwyser by 
Fezekile Hoërskool en die stigter van PARC (People Against Race Classification) is in die wolke nadat NAPTOSA tydens hulle provinsiale kongres in Kaapstad PARC se resolusie vir die afskaffing van rasseklassifikasie eenparig aanvaar het en dit by NAPTOSA se nasionale kongres sal voorlê. 

Volgens die resolusie dring PARC daarop aan dat alle verwysings na ras en kleur van onderwysdokumente verwyder moet word. Op die langtermyn is PARC se oogmerk dat die regering en privaat instansies alle vorme van rasseklasifikasie moet verwyder. Volgens hom is die stelsel waar Suid-Afrikaners steeds hulle kleur op vorms moet invul of aftik teenstrydig met die grondwet. "Die blokkies op vorms waar mense hulle ras moet aftik is niks anders as diskriminasie op grond van pigmentasie nie. Is ons dan nie volgens die grondwet veronderstel om almal gelyk te wees nie?" 

Hy het PARC gedurende Oktober 2010 gestig met die opstel van 'n webwerf (www.parcsa.co.za) en het gou besef dat daar baie mense vanoor die hele spektrum is wat sy frustrasie deel. Tydens die afgelope KKNK het sy groep pamflette uitgedeel en T-hemde laat druk met die woorde "I'm not a Coloured, Black, Indian or White Person. I am a South African." 

Nasionale media neem kennis
Na afloop van die fees het die Sondagkoerant, Rapport, berigte oor PARC geplaas en 'n paar maande later was die vasberade onderwyser van Oudtshoorn op nasionale televisie toe eNews in Kaapstad 'n onderhoud met hom gevoer het. Die onderhoud is ook op e.tv, Morning Live en kykNET gebeeldsend. 
Wie bepaal 'n mens se kleur?
PARC het twee briewe aan die Menseregtekommissie gerig om te vra volgens watter wet die kleur van 'n persoon bepaal word aangesien die Bevolkingsregistrasiewet van 1950 in 1991 geskrap is en daar geen wet bestaan waarvolgens 'n persoon se ras bepaal kan word nie. In hul antwoord het die Menseregtekommissie slegs redes verskaf waarom dit nodig is dat daar na ras verwys word naamlik om ongeregtighede van die verlede reg te stel. Hulle kon egter glad nie verduidelik hoe 'n persoon se ras bepaal word nie. Die absurditeit van rasseklasifikasie in Suid-Afrika word uitgelig deur 'n hofbeslissing in 2008 waarvolgens Chinese in Suid-Afrika as "black African" geklassifiseer word. Dit is juis klassifikasies soos hierdie wat Snyman warm onder die kraag maak.

"Dit beteken dat 'n Chinese voor in die tou staan vir werk aangesien hulle as swart geklassifiseer word terwyl wit, bruin en Indiër Suid-Afrikaners wat hulle lewe lank hier bly volgens die regering se beleid van regstelling nie aangestel word nie." Snyman wil graag weet watter ras 'n kind is wat uit 'n huwelik van gemengde rasse gebore word. "As die ma byvoorbeeld wit en die pa 'n Indiër is, wat bepaal dan wat die ras van die kind is en watter blokkie moet die kind op 'n vorm aftik?" Dieselfde vraag word deur Max du Preez in ‘n artikel van 9 Maart op Media 24 gevra waar hy noem dat Walter Sisulu ‘n wit pa gehad het. Was Walter wit, of was hy swart?

Sensus 2011
PARC het 'n brief gerig aan die sensuskantoor waarin hulle beswaar maak teen die verwysing na ras op die vorms en het hulle aangedui dat al hulle lede die "black African" blokkie gaan aftik. Hulle het geen reaksie op hulle skrywe ontvang nie. Ook hieroor is onlangs breedvoerig in Rapport berig. PARC maak ook beswaar dat sensusvorms met potlood ingevul word en dat sommige sensusbeamptes self die ras van persone invul. "Volgens watter kriteria doen hy dit?", het Snyman gevra.

Onderwysstelsel versterk rassediskriminasie
Snyman is oortuig dat rasseklasifikasie op skool diskriminasie bevorder. "Ons is al 17 jaar veronderstel om almal gelyk te wees, maar op skool word die kinders anders geleer as hulle volgens kleur geklassifiseer word. Jy kan mos nie aan die een kant verkondig dat kleur nie bestaan nie, maar aan die ander kant dwing jy dit af"
Snyman is vol vertroue dat NAPTOSA se nasionale vergadering ook PARC se resolusie gaan goedkeur en noem ook dat die Wes-Kaapse Minister van Onderwys, Donald Grant, onderneem het om PARC se oogmerke op nasionale vlak te bespreek.
Glen Snyman, stigter van PARC met die T-hemp 


waarop hy verklaar dat hy nie ‘n sekere ras of 


kleur is nie, maar ‘n Suid-Afrikaner.











